
Iqtisodiyotni modernizatsiya qilish sharoitida jamiyat iqtisodiy taraqqiyoti bir
tomondan uning ichki mexanizmiga bog‘liq bo‘lsa, ikkinchi tomondan boshqaruvning
xarakteriga, ijtimoiy-siyosiy holatga, muvozanatga bog‘liq bo‘ladi. Oddiy qilib
aytganda, ustqurmaga ham bevosita bog‘liqdir. Mazkur jarayonda ijtimoiy siyosat
alohida rol o‘ynaydi. Ijtimoiy siyosat o‘z navbatida ichki va tashqi madaniy-ma’rifiy,
siyosiy, iqtisodiy siyosat kabilarga bo‘linadi. Iqtisodiy siyosat ham o‘z navbatida moliya,
pul-kredit, byudjet, soliq siyosati kabi turlarda amal qilib, ularni yaxlitligi
makroiqtisodiy darajada qonun chiqaruvchi, ijro etuvchi va sud hokimiyatlari
faoliyatlarining asosiy ajralmas qismiga aylanadi. Shu o‘rinda soliq siyosatining
mazmuniga to‘xtalib o‘tadigan bo‘lsak, yuqorida qayd etilganidek, soliq siyosati - bu
iqtisodiy siyosatning ajralmas bir bo‘lagi bo‘lib, davlatning muayyan davrda aniq
maqsadlarga qaratilgan soliq sohasidagi faoliyatidir. U tarkiban soliqlarni joriy etish,
soliqqa oid huquqiy baza yaratish, joriy etilgan soliqlar va soliqsiz to‘lovlarni
amaliyotda ishlash mexanizmini shakllantirish va samaradorligini oshirishga qaratilgan
davlatning tegishli vakolatli organlari tomonidan kompleks tarzda olib boriladigan
chora-tadbirlar yig‘indisidir. Mamlakat soliq tizimi xususiyatlari, yo‘nalishlari, qanday
soliqlarning joriy etilishi, ular o‘rtasidagi nisbatni ta’minlash kabi masalalarni soliq
siyosati belgilab beradi.
Soliq siyosatini ishlab chiqishda nafaqat alohida olingan muassasalar bevosita qatnashadi,
shuningdek, uni ishlab chiqishda soliq xizmati bilan shug‘ullanmaydigan subyektlar,
aniqrog‘i soliq to‘lovchilar qatnashishi mumkin, ya’ni bunda soliq to‘lovchilarni o‘zlarida
soliqlarni takomillashtirishga qaratilgan takliflar, soliqlarni hisoblashni oson va samarali
ishlash kabilar taklif sifatida berilishi mumkin.
Soliq solish sohasidagi davlat boshqaruvining samaradorligi ko‘p jihatdan davlat
apparatining turli bo‘g‘inlari faoliyatidagi moslashuvchanlikka bog‘liq. Vakolat har bir
organning spetsifik rolini belgilaydi va bir vaqtning o‘zida uning boshqa organlar faoliyati
bilan moslashuvini ta’minlaydi. Davlatning asosiy vazifalaridan birini hal etilishi -
byudjetni to‘ldirish, soliq to‘lovchilarning iqtisodiy va yuridik hatti-harakatlariga ta’sir
etishning u yoki bu dastagiga ega bo‘lgan barcha davlat hokimiyati organlar faoliyatining
muvofiqlashtiruvisiz mumkin emas. Ko‘pgina adabiyotlarda ta’kidlanganidek, kontseptual
soliq tamoyillaridan biri davlat organlarining soliq siyosatini ishlab chiqishda va amalga
oshirishda birgalikdagi ishtiroki hisoblanadi.
Shuni alohida qayd etish lozimki, asosiy iqtisodiy huquqlar va soliq to‘lovchilarning
erkinligini ta’minlash qonun chiqaruvchi va ijro etuvchi hokimiyatning doimiy nazorati
ostida turadi. Prezident tomonidan ularning faoliyatiga nisbatan bildiriladigan asosiy
talablar bevosita soliq sohasidagi ishlarning umumiy ahvoli, uni boshqarish, xo‘jalik
yurituvchi subyektlarning tadbirkorlik faoliyatini rivojlantirish va boshqalar bilan
belgilanadi. Davlat soliq qo‘mitasi va boshqa soliqlar bo‘yicha bevosita va bilvosita
vakolatga ega bo‘lgan organlar ishini muvofiqlashtirgan holda hokimiyatning ushbu

sohalari soliq solish bilan bog‘liq shaxs huquqlarini ta’minlash uchun yuqori darajali
javobgarlikni o‘z zimmasiga oladi hamda ularning manfaatlari yo‘lida muammoli
vaziyatlarni oldini olish maqsadida o‘zaro hamkorlikning barcha jihatlarini mukammal
tartibga soladi.
Qonun chiqaruvchi organ (Oliy Majlis) Konstitutsiyaning 78-moddasi 9-bandi va
«O‘zbekiston Respublikasining Oliy Majlisi to‘g‘risida» gi qonunning 4-moddasiga
muvofiq hukumatning taqdimiga muvofiq soliqlar va boshqa majburiy to‘lovlarni
belgilaydi. Davlat soliq qo‘mitasining vakolatiga kiruvchi masalalar bo‘yicha
qonunchilikni qo‘llash amaliyotini umumlashtirish asosida soliq qonunchiligini
takomillashtirishga doir takliflarni ishlab chiqish va ularni hukumatga kiritish huquqi uning
Oliy Majlis bilan o‘zaro munosabatlari hukumatning ishtiroki bilan qurilishiga yaqqol
misol bo‘la oladi. Ma’lumki, Vazirlar Mahkamasi Davlat Soliq Qo‘mitasiga
nisbatan vakolatlari bo‘yicha rahbar organ hisoblanadi. Soliq qonunchiligini qo‘llash
amaliyotini doimiy ravishda umumlashtirish, davlat hokimiyati va boshqaruvining yuqori
organlarini mazkur sohaning xususiyatli jarayonlari haqida muntazam xabardor qilib
borishi lozim.
Davlat soliq qo‘mitasini boshqa hokimiyat organlari, tashkilotlar bilan turli yo‘nalishlarda
amalga oshiriladigan o‘zaro hamkorligini tahlil qilish muhim ahamiyatga ega. Ushbu
o‘zaro hamkorlik o‘zining yuridik tabiatiga ko‘ra huquqiy bo‘lgani holda, munosabatlar
predmetining o‘ziga xosligi bilan tavsiflanadi. Mahalliy hokimiyat organlari va davlat soliq
organlarining o‘zaro hamkorligini tartibga soluvchi me’yorlar turli yuridik kuchga ega
bo‘lgan qator me’yoriy hujjatlarga tayanadi. Umumiy xususiyatlarga ko‘ra o‘zaro
hamkorlik Konstitutsiya me’yorlarida, boshqa qonunchilik hujjatlarida aks ettirilgan,
o‘zaro hamkorlikning yanada aniq yuzaga kelishi ko‘pincha soliq sohasidagi huquqiy
munosabatlarni tartibga soluvchi boshqa me’yoriy hujjatlarda o‘z aksini topgan. Mazkur
davlat tuzilmalarining o‘zaro munosabatlari xususiyatiga ta’sir etuvchi ob’ektiv omil
mahalliy vakillik va ijro hokimiyati organlarining hududning iqtisodiy, ijtimoiy va
madaniy rivojlanishi, mahalliy byudjetlarni shakllantirish va ijro etish, mahalliy soliqlarni
belgilash, byudjetdan tashqari fondlarni shakllantirish masalalarini hal etish uchun
konstitutsiyaviy belgilanishi hisoblanadi. Bu bilan davlat hokimiyatini tashkil etishning
tegishli darajalarida hal etiladigan boshqaruvning barcha masalalarida, shu jumladan,
moliyaviy sohada ham yuridik vakolatlilik mustahkamlanadi.
Soliq organlari va mahalliy hokimiyat organlari o‘rtasida yuzaga keladigan munosabatlarga
nisbatan o‘zaro hamkorlik respublikada olib boriladigan yagona soliq siyosatini olib
borishda, soliqlar va boshqa soliqlarga tenglashtirilgan majburiy to‘lovlarning hudud
byudjetiga kelib tushishini ta’minlash bo‘yicha vazifalarning bajarilishi natijalarini tahlil
qilishda ishtirok etish orqali namoyon bo‘ladi.
Shu o‘rinda mahalliy hokimiyat organlarining soliqlar bo‘yicha vakolatlariga qisqacha
to‘xtalib o‘tadigan bo‘lsak, mahalliy hokimiyat organlari mamlakatimiz soliq
qonunchiligiga muvofiq bir qancha vakolatlarga ega bo‘lib, ular o‘zlarining hududida
joylashgan soliq to‘lovchilarga mahalliy soliqlar va yig‘imlar bo‘yicha qo‘shimcha
soliq imtiyozlarini belgilash, soliq stavkalarining miqdorini Vazirlar Mahkamasi
tomonidan belgilab qo‘yilgan eng yuqori stavkalar doirasida belgilash kabi vakolatlarini
sanab o‘tishimiz mumkin.
Xulosa qilib aytishimiz mumkinki, respublikamizda soliq siyosati davlatning maxsus
vakolatli organlari tomonidan ishlab chiqiladi va amalga oshiriladi. Soliqlar bo‘yicha har
bir hokimiyat organi maxsus vakolatlarga ega bo‘lib, ularning har biri o‘z faoliyatlarini
samarali olib borishda ushbu vakolatlardan foydalanadi. Bunda vakolatli organlar sifatida
barcha hokimiyat organlari, jumladan, qonun chiqaruvchi, ijro etuvchi va sud hokimiyatlari

birgalikda faoliyat ko‘rsatadi va unda Davlat soliq qo‘mitasi soliq siyosatini amaliyotga
joriy etishda muhim ahamiyatga ega bo‘lgan vazifalarni bajaradi.

